
Inspeksjonsrapport og varsel om pålegg om utgreiing 

Inspeksjon ved Haukås Jordsortering AS 
Kontrollnummer: 2022.254.I.SFVL 
 
 
Kontaktpersonar ved inspeksjonen: 
Frå verksemda:                                                       Frå Statsforvaltaren i Vestland: 
Øyvind Johansen                                                    Kristin Espeset og Toril M Mulen 
                                                                                  Bergen kommune deltok med observatør:  
                                                                                  Ole Rugeldal Sandven  
                                                                                                                                                                           
Resultat frå inspeksjonen 
Denne rapporten gjeld resultat frå tilsyn den 10.06.2022 med Haukås Jordsortering AS på Haukås i 
Bergen kommune. Rapporten er å sjå på som endeleg dersom vi ikkje får tilbakemelding om faktiske 
feil innan to veker etter at rapporten er motteken.  
 
Vi gav ingen avvik og ingen merknader under inspeksjonen. Vi har varsla pålegg om utgreiing. 
Oppfølginga etter inspeksjonen er nærare omtalt på side 5. 
 
Sissel Storebø                                            Toril Marie Mulen 
seksjonsleiar      seniorrådgjevar 
 
Dokumentet er elektronisk godkjent 

Stad:
Leikanger

Vår ref.(oppgi ved svar):

2019/7627

Dato: Dykkar ref.:
13. september 2022 Øyvind Johansen

1.  Informasjon om den kontrollerte verksemda 
 
Ansvarleg eining 

Namn: HAUKÅS JORDSORTERING AS 

Organisasjonsnr.: 972209260 Eigd av: 856436012 

Bransjenr. (NACE-kode): 43.120 - Grunnarbeid 

 
Kontrollert eining 

Namn:  Haukås Jordsortering Anleggsnr.: 4601.0709.01 

Kommune: Bergen Fylke: Vestland 

Anleggsaktivitet: Biologisk behandling av org. avfall  

Løyve gitt: 10.05.2017 Sist endra: -  
 
 
2.  Bakgrunn for inspeksjonen 
Statsforvaltaren i Vestland gjennomførte inspeksjon for å kontrollere om gjeldande krav som er fastsette 
i eller med heimel i forureiningslova og tilhøyrande forskrifter vert overhaldne.  
 
Vi var på tilsyn hos verksemda 5. februar 2021. Inspeksjonen 10. juni 2022 er ei oppfølging av førre tilsyn 
i tillegg til at Bergen kommune har sendt bekymringsmelding til oss med henvisning til målingar av 
suspendert stoff og stor tilførsel av næringssalter til Haukåsvassdraget, og nedgang i tal levande 
elvemuslingar i Haukåsvassdraget.  
 
Tilsynet vart gjennomført med heimel i forureiningslova § 48. 
 
Tema for inspeksjonen var: 

• Internkontroll med vekt på miljørisikovurdering, avvikshandtering og rutinar 
• Utsleppskontroll til vatn 
• Handtering av avfall, spesielt farleg avfall 

 
Rapporten gjeld avvik og merknader som vart avdekka under inspeksjonen. Han gir ingen fullstendig 
tilstandsvurdering av miljøarbeidet eller miljøstatusen til verksemda. 
 
Definisjonar 

• Avvik: Manglande etterleving av krav fastsette i eller med heimel i lov. 
• Merknad: Eit tilhøve som tilsynsetatane meiner det er naudsynt å peike på for å ivareta ytre 

miljø, men som ikkje er omfatta av definisjonen for avvik. 
 
 
3.  Oppfølging etter inspeksjonen 
Vi gir ikkje verksemda avvik etter inspeksjonen. Vi gir verksemda varsel om pålegg om utgreiing.  

4.  Varsel om pålegg om utgreiing  
På bakgrunn av bekymringsmeldingar frå Bergen kommune og urovekkande målingar av høge 
verdiar av næringssalt og partiklar i Haukåsvassdraget over fleire år varslar Statsforvaltaren at vi vil 
pålegge Haukås Jordsortering AS å gjere følgjande utgreiingar innan 1. desember 2022:  
 

- Verksemda må kartlegge fall på heile eigedommen der det foregår anleggsverksemd for 
Haukås Jordsortering AS. Verksemda må legge fram ein konsulentrapport som vurderar 
avrenningsforholda frå anlegget og frå komposteringsprosessen.   

- Verksemda må ta prøver i bekken som renn langs Haukås Jordsortering AS sitt anlegg, 
mellom Haukås Jordsortering AS og Travparken. 

- Verksemda må legge fram ei vurdering av kva av aktivitetane ved Haukås Jordsortering AS 
som er dei største kjeldene til nitrogen, fosfor og suspenderte partiklar i bekken som leier til 
Haukåsvassdraget. 

 
Undersøkinga skal gjennomførast av kompetent og uavhengig firma. Rapport med resultata frå 
undersøkinga og framlegg til tiltak skal sendast Statsforvaltaren innan 1. desember 2022.  
 
Pålegget vil bli gitt med heimel i forureiningslova § 51, pålegg om undersøking. 
Forureiningsmyndigheita kan pålegge den som har, gjer eller set i verk noko som fører eller som 
det er grunn til å tru kan føre til forureining, å sørge for eller bekoste undersøkingar eller 
liknande tiltak som med rimelegheit kan krevjast for å fastslå om og i kva grad verksemda fører 
eller kan føre til forureining. Bestemminga i første ledd får tilsvarande anvending på 
verksemder som fører, eller kan føre til avfallsproblemer. Pålegg etter første og andre ledd kan 
fastsettast ved forskrift eller i det enkelte tilfelle.  
 
De har høve til å kommentere dette varselet. Eventuelle kommentarar må sendast til 
Statsforvaltaren i Vestland innan to veker etter at denne rapporten er motteken. 
 
 
6.  Vedtak om gebyr  
Vi viser til informasjon og varsel om gebyrplikt som vart gitt til verksemda den 8. juni 2022.  Verksemder 
skal betale gebyr for kontrollar utførte av Statsforvaltaren i samsvar med § 39-3 i forureiningsforskrifta. 
Gebyret skal dekke kostnader med førebuing, gjennomføring og oppfølging av kontrollen. Gebyrsatsar 
for kontroll av verksemder etter forureiningslova er fastsette i forureiningsforskrifta §§ 39-7 og 39-8. 
 
På bakgrunn av forventa ressursbruk må Haukås Jordsortering AS  betale eit gebyr på kr 28 100,- for 
inspeksjonen, jf. forureiningsforskrifta §§ 39-7. Dette svarer til gebyrsats 2 for tilsyn av inntil ein dags 
varigheit. Miljødirektoratet vil sende dykk ein faktura for innbetaling til statskassa. Statsforvaltaren viser 
elles til forureiningsforskrifta kapittel 39 om innkrevjing av gebyr til statskassa. 
 
Klagerett 
Vedtaket om gebyr kan klagast på til Miljødirektoratet innan tre veker, jf. §§ 28 og 29 i forvaltningslova. 
Ein eventuell klage bør vere skriftleg grunngjeven og adressert til Miljødirektoratet, men han skal 
sendast via Statsforvaltaren i Vestland. Statsforvaltaren vil vurdere endring av vedtaket eller sende saka 
vidare til Miljødirektoratet for endeleg vedtak. Gebyret som er fastsett ovanfor, må likevel betalast inn. 
Dersom Miljødirektoratet tek klagen til følgje, vil for mykje innbetalt beløp bli refundert.  

7.  Innsyn  
Denne rapporten vil vere offentleg tilgjengeleg via postjournalen til Statsforvaltaren i Vestland (jf. 
offentleglova).  
 
 
8.  Avvik  
Vi gav ingen avvik og ingen merknader under inspeksjonen.  
 
 
9.  Andre forhold 
Miljøfaktorar påverkar overlevinga til elvemuslingen i Haukåsvassdraget 
Haukåsvassdraget har elvemuslingar. Elvemuslingar er følsame for miljøfaktorar i vassdraget. 
Tilførsel av næringsstoffa fosfor og nitrogen samt utslepp av organiske stoff og partiklar verkar 
negativt på elvemuslingen på grunn av aukande eutrofiering (figur 1). (Miljødirektoratet, 2018). 
Dette gir auka sedimentering.  Auka forbruk av oksygen i substratet går ut over overlevinga til 
dei unge muslingane (figur 2). Degermann mfl (2013) fant at det berre var livskraftige 
muslingpopulasjonar på lokalitetar der mengda totalfosfor var mindre enn 8 ug/l.  

 
Figur 1: I elver med høgt næringsinnhald kan elvemuslingen bli heilt tildekka med algar (foto: 
Bjørn Mejdell Larsen).  

Figur 2: I elver der finpartikulært materiale fyller holromma i substratet og ligg som eit teppe 
over botnen vil ikkje dei unge muslingane, som lever nedgravd i substratet, overleve (foto: Bjørn 
Mejdell Larsen).  
 
For å overvake vasskvaliteten i Haukåsvassdraget har det i mange år blitt tatt vassprøver med 
særleg fokus på turbiditet og næringsstoff. For å bekrefte eller få avkrefta at den registrerte 
forureininga kom frå området ved Bergen travpark utførte Bymiljøetaten fleire prøveseriar i 
2020 og 2021. 
 
I prøvetakinga blei det analysert for fosfor og turbiditet (partikkelinnhald). Prøvetakinga viser at 
Travparkbekken som også renn forbi Haukås Jordsortering AS, tilfører Haukåsvassdraget svært 
mykje partiklar og fosfor. Turbiditeten i Travparkbekken er målt opp til 250 FNU og 
fosforinnhaldet er oppe i 940 ug/l. For detaljar frå prøvetakinga, sjå vedlegg 1. 
 
13. mai 2022 var Bergen kommune på synfaring i området for å ta vassprøvar frå 
Travparkbekken under ein regnversepisode (vedlegg 2). På synfaringstidspunktet var 
sidebekken som renn gjennom Travparken og forbi Haukås Jordsortering AS svært misfarga. På 
vegen opp til Travbanen var det ei rekkje kjelder til forureining. Det som skilte seg ut 
samanlikna med tidlegare synfaringar var at det rant stekt misfarga vatn frå Haukås 
jordsortering AS direkte ut i vassdraget gjennom grunnen (figur 3). Samtlege resultat for 
turbiditet og total-fosfor vil etter vassforskrifta klassifiserast som svært dårleg og krava til 
vasskvalitet for elvemusling er betydeleg overskriden for alle målte parameterar. Utsleppet frå 
Haukås Jordsortering var på 1400 ug/l, der over halvparten var løyst fosfor (830 ug/l). Røyr 3 
(avrenning frå mellom anna stallområde ved travbanen) langs vassdraget hadde tilsvarande 
høge fosfortal, men her var mesteparten partikkelbunde. Utsleppet frå Haukås Jordsortering og 
røyr 3 hadde også det høgaste utsleppet av partiklar. Haukås Jordsortering hadde eit utslepp av 
total-nitrogen på 8600 ug/l, medan konsentrasjonen ved dei andre prøvepunkta var på 2000 
ug/l og lågare.  

Figur 3: Viser avrenning frå Haukås Jordsortering AS 13. mai 2022.  
 
Referansar:  

Degerman, E., Andersson, K., Söderberg, H., Norrgrann, O., Henrikson, L., Angelstam, P. & Törnblom, J. 
2013. Predicting population status of freshwater pearl mussel (Margaritifera margaritifera, L.) in central 
Sweden using instream and riparian zone land-use data. – Aquatic Conserv: Mar. Freshw. Ecosyst. 23: 
332-342 

Miljødirektoratet, 2018: Handlingsplan for elvemusling (Margaritifera margaritifera L.), 2019-2028.  

 
Informasjon som er kome fram i søknaden om løyve frå 2016, og frå inspeksjon i 2021 og 
2022: 
I løyvet datert 10. mai 2017 står det at «komposteringsanlegget ligger lavere i terrenget enn 
veien inn til anlegget som går langs bekken. Virksomheten har derfor ikke direkte utslipp til 
vann». Når vi var på tilsyn 10. juni 2022 var representant for Bergen kommune med. Bergen 
kommune har dokumentasjon på at det renner brunfarga jord ut av steingrunnen (sjå figur 3) 
som Haukås Jordsortering AS har aktiviteten sin oppå. Vi skreiv i inspeksjonsrapporten datert 
24. februar 2021 at: «Når vi var på tilsyn hos virksomheten 5. februar 2021 så vi at bekken som 
renner mellom Haukås Jordsortering AS og Travparken ligger betydelig lavere enn 
anleggsområdet for Haukås Jordsortering AS. Det er derfor ikke usannsynlig at eventuelt avsig 
fra komposteringsprosessen kan renne via grunnen og ut i bekken». 
 
I inspeksjonsrapporten datert 24. februar 2021 varsla vi pålegg om at Haukås Jordsortering AS 
må legge fram ein konsulentrapport som vurderar avrenningsforholda frå anlegget og frå 
komposteringsprosessen. I inspeksjonsrapporten står det også at vi ønskjer dokumentasjon på 
kvar eventuell avrenning frå komposteringsprosessen renner. Og at vi ønskjer dokumentasjon 

på kva som renner via grunnen ut i bekkar som leier til Haukåsvassdraget frå 
komposteringsanlegget.  
 
Det vart lagt fram ein konsulentrapport frå Norsk Landbruksrådgiving datert 1. mai 2022. Denne 
omtalar sjølve komposteringa av hestemøkk, og hallen der hestemøkka vert kompostert. I 
konsulentrapporten står det: «I driftstillatelsen av mai 2017, gis det anledning til å kompostere 
på grusdekke. I utgangspunktet er «grus» lett gjennomtrengelig, men her er det snakk om 
maskinknuste masser. Massen er pakka med tunge maskiner, og utgjør i dag et lag på 3-4 meter 
over grunnfjellet. Øyvind Johannessen betegner grunnen som beståande av «tette masser». 
Vidare står det at etter ei samla vurdering kan konsulenten difor ikkje sjå korleis 
komposteringsverksemda inne i hallen hos Haukås Jordsortering kan føre til avrenning til ytre 
miljø.  
 
Vi har lese om att kva som står i søknaden til løyve til kompostering av hestemøkk datert 12. 
august 2016. I søknaden går det fram at ein har til intensjon «å blande kompostert hestemøkk 
frå Travparken med 75 % godkjent «råjord» (tilkjørt jord frå til dømes eit byggeprosjekt), som 
deretter kan bli liggande i fleire dagar før det køyrast gjennom sikteanlegget til lager».  
 
Vidare i søknaden står det at «på heile produksjonsområdet for vidarebehandling av ferdig 
kompostmasse og «råjord», blir det til ei kvar tid helde vedlike eit fall (ref. 4.1 i søknad) mot 
«midten» av veien (F), der blanding med hjullastar foregår. Mellom elva og produksjonsområdet 
er det ein transportveg, som er lagt litt høgare for å hindre overflateavrenning til elva».  
 
I løyvet datert 10. mai 2017 står det at «den ferdige komposten blir blanda med jord og selt som 
eit produkt. Dette er ikkje regulert av dette utsleppsløyvet».  
 
I 2018 kom det ny rettleiar om disponering av jord og stein som ikkje er forureina. Den slår fast 
at gjenvinning og annan disponering av ikkje-forureina jord og stein kan føre til forureining. Då 
er løyve etter forureiningslova § 11 naudsynt.  
 
Vår vurdering 
Vi treng meir informasjon og meir kartlegging før vi konkluderer. Det er godt mogleg at det er 
råjord-delen av anlegget som fører til forureining i Haukåsvassdraget, den delen som ikkje er 
regulert av løyvet.  
 
 
 
10.  Meir informasjon  
 
Statsforvaltaren vil også rettleie, dersom de har spørsmål.  
 


	Inspeksjonsrapport og varsel om pålegg om utgreiing
	Kontrollnummer: 2022.254.I.SFVL
	1.  Informasjon om den kontrollerte verksemda
	2.  Bakgrunn for inspeksjonen
	3.  Oppfølging etter inspeksjonen
	6.  Vedtak om gebyr
	7.  Innsyn
	8.  Avvik
	10.  Meir informasjon

